
ད་ལོ།
ཆེས་སྤྱིར་བཏང་མ་ཡིན་པའི་
མདོ་དབུས་གཉིས་འཇམ་འཇགས་གེར།
བདེ་ཞིང་སྐྱིད་པར་གནས་འདུག་ཡོད་བསམས་སོང་།
ཁོར་ཡུག་རེ་རེ་ནས་བྱ་གཞག་གང་ཞིག།
སྒྲུབ་བཞིན་སྒྲུབ་བཞིན་བསྒྲུབ་མ་ཚར་བར།
མགོ་ལ་ཆག་སྒོ་ལྷུང་བ་འདི་ཡང་།
ཁྱེད་ཅག་དང་འུ་ཅག་གིས།
ནམ་ཡང་དང་ལེན་བྱེད་དཀའ་བའི་
ལས་ཀའི་གོམས་གཤིས་ཤིག།
མྱུར་མྱུར་ངང་མི་རྟག་པའི་གསལ་འདེབས་བྱེད་པ་འདྲ།
དགུན་རླུང་གི་ངར་ཁ་བཙན་པོའི་ཁྲོད།
འདི་ལྟར་ཚེ་སྲོག་གི་དབུགས་རྒྱུན་ཞིག་འགག་པར་སྒྲོག།
མཐོ་སྒང་གི་མཚན་མོའི་སྨག་རུམ་ནས།
གྲང་ཟུག་གི་ཤུར་སྒྲའི་སེམས་པ་ཡང་ཡང་གཙེས།

དིང་རི། དིང་རི་རྫོང་།
ཁྱེད་ཅག་དབུས་གཙང་ནས་སྐྱེས་ཤིང་།
སླར་ཡང་དབུས་གཙང་ལ་ཐིམ་པར་སྐྱོ་སྣང་མེད་པར།
སྔ་བཞུད་གནང་བའི་སྐྱེ་འགྲོ་རྣམས་ཕངས་སེམས་
ཚད་མེད་བྱུང་།
ད་ནི།
ཁྱེད་ཅག་དགའ་བའི་དབུས་གཙང་དང་།
ཁྱེད་ཅག་འཁྲེང་བའི་ཤུལ་བཞག་གི་ཡོད་ཚད།
ཁྱེད་ཅག་གི་བསམ་པའི་སྨོན་པ་བཞིན།
བདེ་ཞིང་སྐྱིད་པའི་སྨོན་ལམ་འདེབས།

༼ རྒྱ་ཚང་སྨོན་ལམ། ༽

གདུང་འབོད།
—རྨས་སྐྱོན་ཤོར་བའི་དིང་རི་ལ་ཕུལ་བ།

སྲ་འཐས་བཟོད་ལྡན་ས་ཡང་འགུལ་བྱས་ནས།།
རིན་བྲལ་སྲོག་གི་མར་མེ་ཟིམ་པའི་དུས།།
སེམས་པ་སྐྱོ་སྐྱོ་མ་གནང་དིང་རི་བ།།
མི་རྟག་འཁོར་བའི་ཆོས་ལ་སྙིང་པོ་ཅི།།
གསོན་པོའི་སེམས་གསོ་ཕྱོགས་བཞིའི་མི་ཡིས་བྱ།།
ཤི་བོ་ས་ལམ་ཡངས་བའི་སྨོན་ལམ་འདེབས།།
སྐྱོ་བའི་མིག་མཆི་མ་བཞུར་དིང་རི་བ།།
ང་ཚོ་ཚང་མའི་སྐྱིད་སྡུག་མཉམ་འཁུར་བྱེད།།
ཁྱིམ་དང་གྲོང་པའི་ཕ་མ་སྤུན་ཟླ་སོགས།།
ཤི་གསོན་གྱེས་ཕྱག་གནང་བ་ལས་ཀྱིས་རྐྱེན།།
སྡུག་པའི་སྨྲེ་ངག་མ་འདོན་དིང་རི་བ།།
ང་ཚོ་མཉམ་དུ་གནས་ཡོད་གསོན་པོའི་མི།།

༼ རྡོ་རྗེ་ཐར་ལམ། ༽

དགོང་མོ་དེར།
བྱམས་བརྩེ་ལྡན་པའི་ཕ་མ་མང་པོས་དགའ་བའི་དགོད་
སྒྲ་ལྷང་ངེར་སང་ཉིན་གྱི་འཚོ་བ་གླེང་ངེས།
ཞོགས་པ་དེར།
ས་ཆེན་པོའི་གཡོ་འགུལ་ཞིག་གིས་བྱམས་བརྩེ་ཡི་
དགོད་སྒྲ་དེ་སྡུག་བསྔལ་གྱི་ངུ་སྒྲ་རུ་འགྱུར་འགྲོ་བ་
ག་ལ་རྟོགས་སྲིད་ཨང་།
དགོང་མོ་དེར།
བརྩེ་འདང་ཟབ་པའི་མཛའ་གཅུགས་མང་པོས་དུང་
བའི་འཛུམ་མདངས་འཁྱིལ་ལེར་མ་འོངས་
ཀྱི་འཆར་གཞི་བརྗོད་ངེས།
ཞོགས་པ་དེར།
གེགས་ཆེན་པོའི་བར་ཆད་ཅིག་གིས་བརྩེ་འདང་གི་འཛུམ་
མདངས་དེ་ན་ཟུག་གི་དྲན་གདུང་དུ་འགྱུར་
འགྲོ་བ་ག་ལ་ཚོར་སྲིད་ཨང་།
དགོང་མོ་དེར།
ལྷིང་འཇགས་ཡིན་པའི་ཁྱིམ་ཚང་མང་པོས་སྐྱིད་
པའི་སྔུར་སྒྲ་གསལ་ལེར་རྨི་ལམ་གྱི་ཞིང་ལ་མྱུལ་ངེས།
ཞོགས་པ་དེར།
བཟོད་དཀའ་བའི་གནོད་འཚེ་ཞིག་གིས་ལྷིང་འཇགས་ཀྱི་རི་
གྲོང་དེ་གྱེས་བྲལ་གྱི་མིག་ཆུ་རུ་འགྱུར་
འགྲོ་བ་ག་ལ་ཤེས་སྲིད་ཨང་།

རྐྱེན་ངན་གྱི་རླུང་རྒོད་ནག་པོ་ཞིག།
གྱེས་བྲལ་གྱི་འཇིགས་པ་ཆེན་པོ་ཞིག།
ངུ་འབོད་ཀྱི་འཐབ་རྩོད་དྲག་པོ་ཞིག།
དིང་རི་ཡི་མི་དམངས་མགོ་ལ་ལྷུང་།

གངས་ཅན་ཡུལ་ནས་ཤ་ཁྲག་གཅིག་ལས་མཆེད་པའི་
ང་ཡི་སྤུན་ཟླ་དིང་རི་བ།
རི་བོ་ཇོ་མོ་གླང་མའི་འདབས་རོལ་དུ་འཚོ་བའི་ང་ཡི་
སྤུན་ཟླ་དིང་རི་བ།
ཁྱེད་ཚོའི་མགོ་ཐོག་ཏུ་ཐེག་དཀའ་བའི་གོད་ཆགས་
ཆེན་པོ་ཞིག་བྱུང་སོང་།
ཁྱེད་ཚོའི་སེམས་ཐོག་ཏུ་གསོས་དཀའ་བའི་རྨ་ཁ་
ཆེན་པོ་ཞིག་བཟོས་སོང་།
ཁྱེད་ཚོའི་ལུས་སེམས་སུ་བཟོད་དཀའ་བའི་
སྡུག་བསྔལ་ལྕི་མོ་ཞིག་ལྷུང་སོང་།
འོན་ཀྱང་།
སྐྱོ་སྐྱོ་མ་གནང་།
དིང་རིའི་མི་དམངས།
འབྱུང་བ་ལ་སྙིང་རྗེ་མེད་ཀྱང་།
མི་ཡུལ་ལ་བརྩེ་བས་ཁེངས་ཡོད།
ཁྱེད་ཚོ་ལ་ད་དུང་ང་ཚོ་ཡོད།
ང་ཡི་སྤུན་ཟླ་དིང་རི་བ་ལགས།
ཁྱེད་ཚོའི་སྟེང་འོག་རྒྱབ་མདུན་ཀུན་ཏུ།
རླབས་ཆེན་གྱི་མེས་རྒྱལ་དང་སྤུན་ཟླའི་མི་རིགས་ཁག།
ད་དུང་རང་རིགས་ཀྱི་སྤུན་ཟླ་འགྲེང་ཡོད།
ང་ཚོ་སྐྱིད་ལ་ཁའི་རྩྭ་ལ་མཉམ་ཟ་དང་།
སྡུག་སྔོན་མོའི་ཆུ་ལ་མཉམ་འཐུང་ཡིན།
ང་ཡི་སྤུན་ཟླ་དིང་རི་བ་ལགས།
སྡུག་གི་མུན་པ་ཇི་ལྟར་མཐུག་ཀྱང་།
ནམ་ཞིག་སྐྱིད་ཀྱི་ཉི་མ་འཆར་བར་རེ་བ་བྱེད་རོགས།

༼ བྱང་སྐྱ་རེངས། ༽

གློ་བུར་བྱུང་བའི་འཇིགས་པའི་གྱད་ཆེན་གྱིས། །
ལ་སྟོད་དིང་རིའི་ཕྱོགས་ནས་ཚེ་སྲོག་འཕྲོག །
འཆི་གསོན་སོ་མཚམས་འདྲེས་མའི་ཐང་དཀྱིལ་ནས། །
གདུང་སེམས་དྲག་ཏུ་སྐྱེས་བྱུང་དིང་རི་བ། །
གང་ཡང་ལས་ཀྱི་དབང་གིས་ཆེར་བྱུང་ཡང་། །
རིན་ཆེན་ཚེ་ཡི་འདུ་བྱེད་སྟོངས་པ་ན། །
བདག་འདྲ་སེམས་པ་གདོན་གྱིས་འཁྱེར་བ་ཡང་། །
སྡུག་བསྔལ་བཟོད་ཐབས་མི་འདུག་དིང་རི་བ། །
ཆུ་བོ་ཐུར་དུ་བབས་པའི་དཔེ་བཞིན་དུ། །
འདས་པའི་ལས་ལ་བཟློག་ཐབས་མེད་པ་ན། །
ཉི་མ་དེ་རིང་ནས་བརྩམས་ལུས་ངག་ཡིད། །
དོན་ཡོད་ཆོས་ལ་འབུངས་དང་དིང་རི་བ། །
བཀོད་ལེགས་ཁང་ཆུང་ཐལ་རྡུལ་ཀློང་ན་འགྱེལ། །
འདུས་པའི་གཉེན་གྲོགས་མི་འདོད་སོ་སོར་བྲལ། །
བསགས་པའི་ནོར་རྫས་གར་ཡོད་ཆ་མི་འཚལ། །
མི་རྟག་ཡང་ཡང་སྒོམས་ཤིག་དིང་རི་བ། །
རྐྱེན་ངན་རང་ཐོག་བབས་དུས་ལོག་རྟོག་གིས། །
དཀོན་མཆོག་གསུམ་ལ་མཐུ་དང་ནུས་པ་ནི། །
མི་འདུག་སྙམ་པའི་རྣམ་རྟོག་བྱུང་བའི་ཚེ། །
ལྟུང་བ་མྱུར་དུ་ཤོགས་དང་དིང་རི་བ། །
འདི་ལ་ཉེ་བར་གཟིགས་པའི་རྒྱལ་སྲས་ཀྱང་། །
སེམས་ཅན་ལས་ཀྱིས་དེད་པའི་གནོད་འཚེ་ལ། །
སྐྱོ་བའི་སྤྱན་ཆབ་བསིལ་ནས་བཞུགས་རྒྱུ་ལས། །
དངོས་སུ་སྐྱོབ་ཐབས་མེད་དོ་དིང་རི་བ། །
དེ་ཕྱིར་རྒྱུན་དུ་རྒྱལ་དང་རྒྱལ་སྲས་ཀྱིས། །
ལེགས་པར་སྟོན་པའི་བྱང་ཆུབ་ལམ་རིམ་ལ། །
གཟིགས་རྟོག་ཡང་ཡང་མཛད་ནས་སྒོམས་ཤིག་དང་། །
རང་ཉིད་རང་མགོན་འགྱུར་རོ་དིང་རི་བ། །
ཕྱོགས་དང་ཕྱོགས་ནས་སྲོག་སྐྱོབ་མང་བྱུང་བ། །
སངས་རྒྱས་སྲས་དང་བཅས་པའི་ཐུགས་རྗེ་རུ། །
ལེགས་པར་སོམས་ནས་གློ་སྙིང་བྲང་གསུམ་གྱིས། །
བློ་ཕུགས་ཆོས་ལ་གཏོད་དང་དིང་རི་བ། །
གནོད་ཆེན་དགྲ་བོ་ཉེ་བར་ལྷགས་པའི་ཚེ། །
དེ་ལས་སྐབས་ཤིག་སྐྱབས་པའང་དྲིན་ཆེན་དུ། །
བརླམས་ན་ཚེ་རབས་ཀུན་གྱི་འཇིགས་པ་ལས། །
སྐྱོབ་པར་གསོལ་བ་ཅིས་འདེབས་དིང་རི་བ། །
འཇིགས་པ་ཆེན་པོ་འདི་ཙམ་བཟོད་དཀའ་ཞེས། །
འོ་དོད་ཁོངས་ནས་འབོད་པའི་གནས་སྐབས་སུ། །
འདི་ལས་འཇིགས་པ་ལྡབ་ཀྱིས་ཆེར་གྱུར་པའི། །
ངན་སོང་སྡུག་བསྔལ་དྲན་དགོས་དིང་རི་བ། །
ཁ་ཉིན་བདེ་མ་ཐང་མ་ཡིན་བཞིན་དུ། །
ད་ལྟ་འགུལ་མེད་བེམ་རོར་གྱུར་མཐོང་ནས། །
སྡུག་བསྔལ་མཆི་མ་འབྱིད་ཀྱིན་ཡང་ནས་ཡང་། །
ནམ་འཆི་ཆ་མེད་སོམས་དང་དིང་རི་བ། །
གཅེས་པའི་བུ་ཕྲུག་དྲིན་ཆེན་ཕ་མ་དང་། །
བསྐྱངས་པའི་ས་ཞིང་སྒོ་ཕྱུགས་ར་ལུག་སོགས། །
ལྷག་ལུས་མེད་པར་དལ་གྱིས་འཇིག་པའི་ཚེ། །
སྡུག་སྙིང་འཛིན་པར་སྣུན་དང་དིང་རི་བ། །
འདི་ལས་ཕྱི་མ་ཤུལ་ཐག་ཆེས་རིང་བས། །
གནས་སྐབས་རྐྱེན་ངན་དེ་ཡང་ཆོས་སྐུལ་གྱི། །
གྲོགས་སུ་བསམས་ནས་ཉིན་མཚན་དབྱེ་བ་མེད། །
དཀོན་མཆོག་སྙིང་བཅངས་མཛོད་ཅིག་དིང་རི་བ། །
མི་དགེའི་རྒྱུ་ལས་ངན་པའི་འབྲས་བྱུང་བ། །
དངོས་སུ་མཐོང་ཐོས་མྱོང་བའི་ཉམས་མྱོང་གིས། །
བདེ་བའི་འབྲས་བུ་དགོས་ན་དགེ་བའི་ལས། །
ཡང་ཡང་བསྒྲུབ་པར་རག་ལས་དིང་རི་བ། །
དགེ་བའི་ལས་ཀྱི་སྒོ་མོ་གང་བྱུང་གིས། །
ཕྱེ་བར་མི་ཐུབ་པས་ནི་དམ་ཆོས་ཀྱི། །
འཕྲུལ་གྱི་ལྡེ་མིག་ཁོ་ནར་བསྟེན་བྱས་ཏེ། །
ཆོས་ལ་ངེས་ཤེས་སྐྱེད་ཅིག་དིང་རི་བ། །
རང་རྒྱུད་གཏོགས་པའི་སྡུག་བསྔལ་དྲག་པོ་ཡིས། །
གང་ཞིག་གཞན་གྱི་སྡུག་བསྔལ་མཐའ་དག་ཀུན། །
དེ་ཡིས་འཁྱེར་བ་ཤོག་ཅེས་བྱང་ཆུབ་ཀྱི། །
བསྔོ་བ་གཏིང་ནས་ཐོབས་དང་དིང་རི་བ། །
ད་ནི་ངུ་ཤུམ་སྒྲ་ཡིས་འཇིག་རྟེན་གང་། །
ཕྱོགས་བཞིའི་རླུང་དམར་མྱ་ངན་གྲོགས་སུ་སྦྲན། །
གངས་དང་ཐལ་རྡུལ་འབེལ་བའི་ཁོར་ཡུག་ཁྲོད། །
ལག་ལེན་ཨེ་ཡོང་ལྟོས་དང་དིང་རི་བ། །
དེ་སྐད་བླ་མ་བཟང་པོའི་སྐུ་དྲིན་གྱིས། །
སྣང་བ་ཆོས་ལ་ཤར་བའི་དཔེ་རུ་གོ །
ཁྱེད་ཀྱང་བླ་མ་བཟང་པོའི་གསུང་གསན་ནས། །
རྐྱེན་ངན་གྲོགས་ཤར་མཛོད་ཅིག་དིང་རི་བ། །

༼ རིག་འཛིན། ༽

སྟོང་སེམས་འཆར་སྒོ་འགོག་ལ་མངའ་བརྙེས་ཤིང་། །
དམིགས་ཡུལ་འབེན་མོ་ཕུག་ལ་དབང་འབྱོར་ལ། །
རྨོངས་ཚོགས་སྨག་རུམ་གཏིང་ནས་འཇོམས་མཛད་པ། །
སེམས་དཔའ་སེམས་མ་ཞབས་ལ་གསོལ་བ་འདེབས། །
སྐུ་ལས་བྱམས་སེམས་གཟི་མདངས་འོད་བརྒྱ་འཚེར། །
གསུང་ལས་དྲི་མེད་ཚངས་པའི་གསུང་དབྱངས་སྙན། །
ཐུགས་ལས་གཞན་ཕན་ལྷག་བསམ་མཁའ་རུ་འཕྱོ། །
སྦྱིན་པའི་མཚན་བཟང་གླིང་འདིར་ཤོང་ངམ་ཅི། །
སེམས་པ་དཀར་པོས་གཞན་དོན་ཁུར་དུ་བཞེས། །
བློ་ཡིད་གཙང་མས་དཀའ་སྡུག་གྲོགས་སུ་བསྟེན། །
ཐབས་ཤེས་རྣལ་མས་གཞན་དག་སྡུག་ལས་དྲངས། །
གང་དེའི་མཛད་འཕྲིན་སྨྲ་བསམ་བརྗོད་ལས་བྲལ། །
ཕྱི་ཡི་ལྷགས་རླུང་རྒོད་ཀྱང་གཉའ་མི་ཁུམ། །
ནང་གི་འབྱུང་བཞི་འཁྲུགས་ཀྱང་དཔའ་མི་ཞུམ། །
བར་གྱི་ལུས་ཟུངས་ཟད་ཀྱང་ཡིད་མི་ཕམ། །
ཁྱེད་ཉིད་ལྟ་བུའི་སེམས་དཔའ་ཕྱག་བྱའི་ཡུལ། །
ཉམ་ཆུང་རིགས་ལ་བརྩེ་བའི་ཞལ་གྱིས་ཕྱོགས། །
མི་འདོད་རྐྱེན་ལ་འཛུམ་པའི་སྤྱན་ཟུང་གཏོད། །
ས་མཐའི་ཡུལ་ལ་དགྱེས་པའི་ཐུགས་དགོངས་འཁོར། །
ཁྱེད་ཅག་སེམས་དཔའ་སེམས་མ་གཤའ་མ་ཞིག །
ཉིན་གྱི་བྱ་རར་བརྫུས་ཏེ་སྟོད་ལ་རྒྱུག །
མཚན་གྱི་མེལ་ཚེར་སྤྲུལ་ཏེ་སྨད་ལ་ཉུལ། །
རྒྱུན་གྱི་དཔལ་འབྱོར་འཚོ་ཚིས་སྲོག་ཏུ་སྒོམ། །
དུས་འདིར་ཁྱེད་ཅག་དུས་ཐོག་ཆར་པ་ཉིད། །
འཚེ་བ་གདོང་བསུས་ཐེ་ཚོམ་འཆིང་རྒྱ་གཏོར། །
འཇིགས་པ་ཐོད་བླངས་སོམ་ཉི་དྲ་བ་བཅོམ། །
སྡུག་བསྔལ་ཁོག་བཅུག་ཉིས་འགལ་དཔྱང་ཐག་གཅོད། །
བླ་སྲོག་འབེན་བཞག་བར་ཆད་བདུད་དཔུང་འཇོམས། །
ཕྱོགས་ཞེན་རླུང་བུ་རྒོད་ཀྱང་བརྗིད་ཅིང་མཛེས། །
རྫུན་གཏམ་སེར་བ་རྩུབ་རུང་བརྟན་ཞིང་བརླིང་། །
གཡོ་སྒྱུའི་བྲོ་གར་འཇིགས་རུང་དྲང་ཞིང་བྱམས། །
ཕྲ་མའི་མགུར་གླུ་སྙན་རུང་དཔའ་ཞིང་མཛངས། །
རི་གཟར་རྦབ་རྡོ་གྱེན་དུ་བཟློག་སྟེ་མིག་རྒྱང་བསྲིངས། །
ཐུར་འབབ་ཆུ་བོ་མཐའ་ནས་བཀག་སྟེ་ཡིད་རྒྱ་བསྐྱེད། །
མཐུ་བཙན་བསྐོས་ཐང་རྩ་ནས་བསྒྱུར་ཏེ་ཁོག་སྲང་ལྷོད། །
མི་མཐུན་རྣམ་པར་རྒྱལ་མཛད་ཁྱེད་ལ་གུས་པས་འདུད། །
འཕྲལ་ཡུན་ཀུན་ལ་ཕན་པར་བདེན་པའི་སྤྱན་གྱིས་གཟིགས། །
འདི་ཕྱི་གཉིས་ལ་དགེ་བར་དྲང་པོའི་ཐིག་གིས་འཇལ། །
རང་གཞན་ཡོངས་ལ་སྨན་པར་གཟུ་བོའི་བློ་ཡིས་དཔྱད། །
ཁྱེད་ཅག་རྒྱུ་སྐར་ཁྲོད་ཀྱི་བདུད་རྩིའི་མཚན་ཅན་ལགས། །
སེམས་ཀྱི་གཏིང་དུ་གནོད་ཐེབས་ས་ཆའི་འབྱུང་འགྱུར་འཁོར། །
གློ་རྒྱུའི་བར་དུ་མི་རིགས་སྤུན་ཟླའི་མདུན་ལྗོངས་གསལ། །
མཆིན་པའི་ཞབས་སུ་མེས་རྒྱལ་ཆེན་མོའི་འཚོ་བ་མནབས། །
མི་ཆེན་མོད་པོའི་གཙུག་ན་མཛེས་པ་ཕྱག་བྱའི་གནས། །
ཡོ་དུས་མཐའ་ནས་འཐེན་ཏེ་གཡང་ལས་ཐར་བར་བྱེད། །
སྒུར་དུས་མདུན་ནས་བཀྱགས་ཏེ་གེགས་ལས་གྲོལ་བར་བྱེད། །
སྡུག་དུས་འགབ་ནས་བཏེགས་ཏེ་དགྲ་ལས་རྒྱལ་བར་བྱེད། །
ན་དུས་རྒྱབ་ནས་སྐྱོར་མཛད་རང་རེའི་གདོང་མཆོངས་པ། །
སེམས་དཔའ་སེམས་མ་ཟེར་ན་ཁྱེད་ཀྱི་མཚན་བཟང་ལགས། །
གདུང་སེམས་མཉམ་བསྐྱེད་ཟེར་ན་ཁྱེད་ཀྱི་དཔེ་བྱེད་ལགས། །
གངས་ཁྲོད་མེ་སྦྱིན་ཟེར་ན་ཁྱེད་ཀྱི་གཟུགས་བརྙན་ལགས། །
སྐུ་ཉིད་ལྗོངས་འདིར་མི་བྲལ་གཏན་བཞུགས་བྱིན་གྱིས་རློབས། །

༼ གཅན་གླག་མིག། ༽

ལྷད་མེད་སེམས་ཀྱི་
མཆོད་པ།

--2025ལོའི་ས་འགུལ་ཁྲོད་ཀྱི་སེམས་
དཔའ་རྣམས་ལ་ཕུལ།

འབྱོར་ཕྱུག་འཛོམས་པོ་མིན་རུང་ཁང་ཁྱིམ་དུ། །
བཟའ་མིའི་འཛུམ་ཆུང་རི་མོ་ཤར་དུས་ཤིག །
མི་འདོད་འཕྲལ་དུ་བྱུང་བའི་ས་ཡོམ་གྱིས། །
སྐྱོ་གདུང་ཁྲི་མ་འབུམ་གྱི་དིང་རི་བ། །
ལས་ཀྱི་རླུང་དམར་དྲག་པོ་གང་ནས་ལྡང་། །
ཚེ་སྔོན་སྤྲིན་པ་ཐོར་བུ་གང་ནས་རྒྱུ། །
མི་དབང་ས་ཡོམ་ཐོག་གིས་བསྣུན་པ་ལས། །
དིང་རིའི་གནམ་ས་གཉིས་ལ་འགྲེ་ལྡོག་རྒྱག །
འཆི་བ་གང་ནས་འོང་བ་སུ་ཡིས་ཤེས། །
ངེས་མེད་འཇིགས་པའི་འཕྲང་ལམ་དོགས་ས་ཆེ། །
རྣམ་ཤེས་རླུང་གིས་སྤུར་བའི་ཤོག་བྱ་བཞིན། །
གར་སོང་འདི་འདུག་མེད་པའི་དིང་རི་བ། །
ཤུལ་ནས་ངུ་ངག་སྟོང་གི་མིག་ཆུ་བརླན། །
ཕྱག་གཉིས་ཕྲེང་དང་འཁོར་ལོའི་སྐྱེལ་མ་ཞུས། །
མིད་པ་བརྣང་ཞིང་སྡུག་གིས་འཚོ་བའི་ཁྲོད། །
བཟའ་ཚང་ཚོང་འདུས་མགྲོན་པོར་བསྔོ་སྨོན་ཞུས། །
ཤ་དང་རུས་པ་གཅིག་ཡིན་རིགས་ཀྱི་སྤུན། །
གདུང་སེམས་མཉམ་དུ་བསྐྱེད་ཡོད་ཁ་བའི་གྲོགས། །
སྙིང་རུས་སྡུག་གིས་མ་ཞན་སྤུན་ཟླ་ཚོ། །
མ་འོངས་བདེ་བར་སྨོན་ཡོད་གངས་ཀྱི་སྤུན། །

༼ རང་མདངས། ༽

གངས་འདབས་ཀྱི་
དིང་རི་བ།

སྐྱོ་སྐྱོ་མ་གནང་། དིང་རིའི་
མི་དམངས།

སེམས་པ་མ་སྐྱོ་
དིང་རི་བ།

རྐྱེན་ངན་གྲོགས་ཤར་
མཛོད་ཅིག་དིང་རི་བ།རིགས་ཀྱི་མུ་ཏིག་ཕྲེང་བ་རྡོག་པོ་གཅིག།

ལྷོ་ཕྱོགས་དིང་རིའི་བརྩེ་བའི་རིགས་མཐུན་ཚོགས།།
འབྱུང་བཞིའི་གདུག་རྩུབ་བཙན་པོའི་རྔམ་ཟིལ་ཕོག།
ཀྱེ་ཧུད་སྙིང་རྗེའི་དབང་ཕྱུག་དམ་པས་མཁྱེན།།
རང་བྱུང་ལས་ཀྱི་འགྱུར་བ་མཐའ་ཡས་པ།།
སུས་ཀྱང་མི་ཁོག་ལྡོག་ཏུ་མི་ནུས་མོད།།
ཤ་རུས་ཁྲག་གི་འབྲེལ་བའི་སྤུན་ཟླའི་ཚོགས།།
ནུས་མེད་བརྩེ་བའི་ཀློང་ན་རྟག་ཏུ་བཀྲ།།
གཞིས་ཁྱིམ་གྲངས་མེད་ས་རྡོའི་གསེབ་ལ་འཐོར།།
རྣམ་ཤེས་གྲངས་མེད་གཤིན་ཡུལ་གྲོང་ལ་འཁྱར།།
ནང་མི་ཁ་བྲལ་རིགས་མཐུན་གདུང་བས་ལྷགས།།
གོད་ཆགས་ཡ་ང་མཐོང་ཚེ་སྙིང་རྩ་འདར།།
ལས་འབྲས་ཐོད་པའི་མིག་འབྲས་ལྟར་སྲུང་ཞིང་།།
བྱམས་བརྩེ་ཁོག་གི་སྙིང་ཆུང་ལྟར་གཅེས་པའི།།
འཚེ་མེད་ཞིང་ཁམས་སྲིད་འབྱོར་གྱིས་སྟོང་སར།།
རང་བྱུང་རྒྱལ་མོས་གོད་ཆགས་གནང་དོན་ཅི།།
འོན་ཀྱང་དོན་དམ་སྐྱིད་སྡུག་ངེས་བཟུང་བྲལ།།
སྤྱི་སྒེར་སུ་ཡང་སྐྱེ་འཆིའི་འཕྲང་རིང་ལ།།
མ་བགྲོད་ཐབས་མེད་ལས་འདི་སྔ་གཞུག་ཙམ།།
སྤྱི་མཐུན་ལས་ཀྱི་བཀོད་སྒྲིག་སུ་ཡིས་ལྡོག།
སྐྱེས་པའི་ལན་དུ་འཆི་བའི་གོ་རིམ་དང་།།

སྐྱིད་སྡུག་གང་བྱུང་རྒྱུ་ཚོགས་ལས་འབྱུང་བའི།།
ཚུལ་འདི་རང་རེའི་ལུགས་གཉིས་སྙིང་པོ་ཡིན།།
སྐྱིད་སྡུག་གདོང་ལེན་གྱིས་ཤིག་དིང་རི་བ།།
བྱམས་བརྩེའི་མེ་ཏོག་འཛུམ་པའི་གངས་ལྗོངས་འདིར།།
ལྷན་གཅིག་ཤ་ཁྲག་འབྲེལ་བའི་ལས་སྨོན་གྱིས།།
སྐྱེ་འཆིའི་གོད་ཆགས་མཐོང་ཚེ་སེམས་རྩ་འཁྱག།
རིགས་གཅིག་སེམས་ལ་ལྷུང་འགྲོ་དིང་རི་བ།།
དེ་རུ་འགྲོ་སྙམ་རྒྱང་ཐག་ཡུལ་གྱིས་བསྐལ།།
ནོར་དང་རྒྱུ་རྫས་གཏོང་སྙམ་དཔལ་གྱིས་ཕོངས།།
དམར་ཆུང་སེམས་པའི་བརྩེ་བའི་འཕར་ལྡིང་ལས།།
ཅི་ཡང་མི་ནུས་རིགས་མཐུན་དིང་རི་བ།།
གདུག་རྩུབ་དྲག་པོས་གཤིན་ཡུལ་འགྲིམ་པ་དང་།།
དཀའ་སྡུག་ཀློང་ནས་ཤུལ་ལྷག་སྤུན་ཟླའི་ཚོགས།།
འདི་ཕྱི་ཀུན་ཏུ་སྐྱབས་འཇུག་བསྔོ་སྨོན་བྱས།།
ཇི་བཞིན་འགྲུབ་པར་སྐྱབས་གསུམ་ལྷ་ཡིས་སྲུངས།།
དགུན་ལ་གྲང་བའི་ཟུག་རྔུས་ཤ་རུས་གཟིར།།
རིགས་མཐུན་སྐྱོ་སྡུག་ཐེབས་པས་ཡིད་སེམས་གདུང་།།
སྙིགས་དུས་སྟོན་མཆོག་འཕགས་མཆོག་སྤྱན་གཟིགས་ཀྱིས།།
འདི་ཕྱི་ཀུན་ལ་ཐུགས་བརྩེ་མ་ལྷོད་ཅིག།

༼ སྣང་བ་རང་གྲོལ། ༽

གདུང་སེམས་སྙིང་གི་འཕར་ལྡིང་།

གདུང་སེམས་སྙིང་གི་འཕར་ལྡིང་།


